
Xefe Suku Mota Ulun konsidera materia sira ne’ebé JSMP fornese bele ajuda nia 

membru sira estrutura suku kona-ba oinsa bele rezolve problema sira komunidade 

nian 

Iha 13 Marsu 2019, JSMP realiza treinamentu kona-ba kna’ar órgaun soberanu sira-nian, 

partisipasaun públiku iha prosesu halo lei no asesu ba justisa formál ba membru konsellu suku no 

membru komunidade sira iha Suku Mota Ulun, Postu Administrativu Bazartete, Munisípiu 

Likisa. 

Partisipante sira ne’ebé tuir treinamnetu ne’e hamutuk ema na’in 30 ne’ebé kompostu husi mane 

na’in 23 no feto na’in 7. Aleinde membru sira estrutura Konsellu Suku nian, partisipa mós 

membru  Ofisiál Polisia Suku (OPS) na’in 1. 

Treinamentu ne’e ho objetivu atu hasa’e koñesimentu membru sira Konsellu Suku no membru 

komunidade sira kona-ba saida mak demokrasia, kna’ar órgaun soberanu no oinsa públiku nia 

partisipasaun iha prosesu halo lei no asesu ba justisa formál.  

“Treinamentu ne’e nu’udar meiu ida hodi ajuda membru konsellu suku sira atu haklean liután 

sira-nia koñesimentu ba asuntu relevante sira, partikularmente relasiona ho sira-nia knaar no 

kompeténsia atu rezolve problema sira komunidade nian, nune’e, sira bele trata no atua problema 

sira ne’ebé mosu tuir mekanizmu ne’ebé loos no apropriadu”, dehan Diretór Ezekutivu JSMP, 

Luis de Oliveira Sampaio . 

Durante treinamentu, partisipante sira foti kestaun balun relasiona ho asuntu polítika no justisa 

nian. Kestaun sira ne’e mak hanesan kona-ba imunidade ne’ebé aplika ba membru deputadu no 

membru governu sira. Membru komunidade sira preokupa tanbasa mak ema boot sira hetan 

imunidade bainhira komete krime no ema ki’ik sira la iha imunidade? Tuir partisipante sira katak 

pratika sira hanesan ne’e hatudu katak lei ne’e aplika de’it ba ema ki’ik sira no ba boot sira la 



iha. Aleinde ne’e, xefe Suku mós husu se imunidade ne’e bele aplika ba xefe suku no membru 

Konsellu Suku ka lae? 

Hatán ba kestaun hirak ne’e JSMP esplika katak imunidade ne’e hanesan mekanizmu ida ne’ebé 

konstituisaun rasik prevee atu asegura knaar deputadu sira iha Parlamentu Nasionál no Governu 

no mós atu asegura membru sira hosi órgaun rua ne’e hala’o sira-nia knaar ho livre no la sente 

tauk ka preukupadu ho prosesu krime ka sivil ruma ne’ebé halo hasoru sira bainhira halo kritika 

no deklrasaun ruma  tuir lei no Konstituisaun haruka. Bele dehan tanba deputadu sira 

reprezentante povu iha PN, sira nia knaar ne’e úniku no importante atu livre hosi akuzasaun ka 

responsabilidade kriminál ka sívil bainhira halo deklarasaun ka hato’o sira nia opiniaun ka votu 

iha PN. 

Ne’e signifika katak, membru deputadu no governu la iha imunidade ba krime, maibé iha de’it 

imunidade ba hala’o sira-nia knaar. Bainhira sira komete krime, sira sei iha responsabilidade ba 

krime ne’e no nia mekanizmu atu prosesa sei haree ba krime ne’e nivel gravidade (todan) ka 

moldura penál. Se krime ne’ebé ki’ik, membru governu ka membru deputadu ne’e foin bele 

prosesu no husu nia responsabiliza ba nia sala ne’e bainhira nia mandatu hotu.  Maibé bainhira 

nia moldura penál boot, kompete ba Parlamentu Nasionál atu hasai tiha imunidade ne’e atu bele 

hala’o prosesu judisiál.  

Enkuantu imunidade ba xefe suku no membru sira konsellu suku nian la iha tanba la hakerek iha 

Konstituisaun ka lei ruma no ema hothotu hanesan iha lei nia okos no hetan tratamentu ne’ebé 

hanesan.  

Partisipante sira mós levanta kestaun seluk kona-ba feto ida derrepente isin-rua ne’e krime ka 

lae? Hatan ba kestaun ne’e, JSMP esplika katak atu determina katak krime ka lae ne’e depende 

ba prosesu investigasaun. Hosi investigasaun mak nia rezultadu sei orienta ita ba hetan aktu 

ne’ebé hodi halo isin-rua ne’e iha “dolo” no “prejuízu” ka lae? Normalmente atu konklui katak 

feto ne’ebé hetan isin-rua ne’e konstitui nu’udar krime tenke iha prova katak arguidu uja forsa, 

obriga no ameasa antes no durante relasaun seksual ne’e akontese. Bele mós konstitui nu’udar 

krime bainhira feto isin-rua ne’e iha idade minoria ka adulsente. Se aktu relasaun ne’e halo ho 

konsiénsia no konsentimentu no feto ho idade adultu tuir lei relasaun seksuál ne’e la konstitui 

krime. Maibé bainhira relasaun seksuál ne’e halo la konsentimentu ka arguidu obriga ka ameasa 



ruma ne’e mak konstitui krime. Mesmu nune’e, so tribunál deit mak sei halo desizaun bazeia ba 

prova ne’ebé prodús durante julgamentu. 

Iha sesaun  enseramentu ba treinamentu Sr. Francisco Soares ne’ebé nu’udar xefe suku husu ba 

JSMP atu kontinua halo treinamentu sira hanesan ne’e tinan 1 ka fulan 6 dala ida hodi aumenta 

nafatin sira nia koñesimentu báziku hodi bele implementa iha sira-nia kna’ar lorloron. 

Atividade ne’e hetan apoiu husi Governu Austrália liuhusi Embaixada Austrália iha Timor-Leste. 

Atu hetan informasaun liutan favor kontaktu direitamente: 

Luis de Oliveira Sampaio 

Diretór Ezekutivu JSMP 
Telefone: 3323883  
www.jsmp.tl 
 

 

 

 

 

 


